
Համընդհանուր պարբերական դիտարկման ընթացակարգը (այսուհետ՝ ՀՊԴ) ՄԱԿ-ի Մարդու իրավունքների խորհրդի համեմատաբար նոր ընթացակարգ է (ընդունվել է ՄԻԽ 2007 թվականի 5/1 բանաձևով), որի համաձայն երկրները ազգային զեկույցի միջոցով ներկայացնում են մարդու իրավունքների ոլորտում տիրող իրավիճակը, ստանձնած պարտավորությունների իրականացման ընթացքը և մարտահրավերները: Ընթացակարգը տեղի է ունենում 4.5 տարին մեկ: Հայաստանի Հանրապետությունը ՀՊԴ ընթացակարգը վերջին անգամ անցել է 2015 թվականի հունվարին և, հետևաբար, ներկա զեկույցը պետք է անդրադառնա 2015-2019թթ. Հայաստանում տեղի ունեցած զարգացումներին:
ՀՊԴ նիստի ժամանակ բացի ազգային զեկույցից զուգահեռաբար տարածվում են նաև ՄԱԿ-ի կողմից կազմված երկու այլ զեկույցներ` ՄԱԿ-ի պայմանագրային մարմինների և հատուկ ընթացակարգերի, ինչպես նաև միջազգային և տեղական հասարակական կազմակերպությունների գնահատականները տվյալ երկրում մարդու իրավունքների իրավիճակի վերաբերյալ: 
ՀՊԴ շրջանակում Հայաստանը ստացել է ընդհանուր թվով 360 հանձնարարական 75 երկրի կողմից, որոնցից 313-ն ընդունել է: Հանձնարարականների իրականացման ընթացքը միշտ գտնվել է ՀՀ կառավարության ուշադրության կենտրոնում: Հայաստանն իր նախաձեռնությամբ նախապատրաստել և ՄԱԿ-ի Մարդու իրավունքների խորհրդին 2013 և 2018 թթ. ներկայացրել է միջանկյալ զեկույցներ ստանձնած պարտավորությունների իրականացման ընթացքի վերաբերյալ: 
ՀՀ երկրորդ զեկույցը նախապատրաստվել է ԱԳՆ համակարգմամբ, շահագրգիռ նախարարություններից և գերատեսչություններից ստացված տեղեկատվության հիման վրա: 
[bookmark: _GoBack]2019 թվականի սեպտեմբերի 26-ին ՀՀ արտաքին գործերի նախարարությունում տեղի է ունեցել ՄԱԿ-ի Համընդհանուր պարբերական դիտարկման ընթացակարգի շրջանակում ներկայացվելիք ՀՀ երրորդ զեկույցի նախագծի քննարկումը՝ ՀՀ պետական մարմինների և հասարակական կազմակերպությունների ու քաղաքացիական հասարակության ներկայացուցիչների մասնակցությամբ: Զեկույցը ունի ՄԱԿ-ի կողմից սահմանված հստակ ծավալ: Մասնավորապես, այն չպետք է գերազանցի 10.700 բառ և պետք է ներկայացվի անգլերեն լեզվով:
ՀՀ երրորդ ազգային զեկույցի քննարկումը տեղի կունենա 2020 թվականի հունվարին՝ Ժնևում: Այն ընթանալու է ընթացակարգն անցնող երկրի հետ ինտերակտիվ երկխոսության միջոցով: 

